Green Globe verður EarthCheck

Nokkrir íslenskir ferðaþjónustuaðilar og sveitarfélög hafa á undanförnum árum hlotið hina alþjóðlegu Green Globe vottun.  Nýverið var ákveðið að nýtt merki EarthCheck myndi leysa hið gamla af hólmi. Breytingin mun ekki snerta fyrirtækin á annan hátt en þann að stefnt er að meiri skilvirkni með yfirstandandi breytingum. Staðallinn og kröfurnar til fyrirtækja eru hinar sömu og áður.
EarthCheck er leiðandi merki fyrir umhverfisvænan ferðaþjónusturekstur í heiminum.  Yfir 1000 fyrirtæki í meira en 60 löndum hafa hlotið vottun og fengið leyfi til að nota merki EarthCheck. Áhugi er að aukast og  flest bendir til að EarthCheck vottuðum fyrirtækjum muni fjölga mikið á komandi árum.
EarthCheck  vottun er staðfesting á að fyrirtækið standist kröfur á sviði umhverfis- og samfélagsmála.  Frammistaðan er staðfest af úttektaraðila sem uppfyllir ströng skilyrði um hæfi og þjálfun.   
Ferlið samanstendur af nokkrum skrefum.  Í upphafi er fyrirtækinu gert að meta eigið framlag og viðleitni í umhverfismálum á sérstöku eyðublaði.  Niðurstaðan er borin saman við önnur fyrirtæki sömu tegundar og að uppfylltum lágmarksskilyrðum hlýtur fyrirtækið heimild til að nota EarthCheck merkið við kynningu. Í framhaldi þarf fyrirtækið að gangast reglulega undir úttekt óháðs aðila sem gengur úr skugga um að stefna og rekstur fyrirtækisins sé samkvæmt viðmiðum EarthCheck. Gerð er krafa um að unnið sé kerfisbundið að úrbótum og reksturinn sé eftir föngum sjálfbær. 
EarthCheck vottun á sér sögu sem nær aftur til 1987.  Samanburður (benchmark)  byggir á áratugalangri gagnasöfnun og rannsóknum þerra er standa að EarthCheck merkinu.  Eigið mat á frammistöðu er borið saman við gagnabanka sem staðsetur  fyrirtækið á skala lágmarks- til afburða frammistöðu.  Samanburður við stóran hóp sambærilegra fyrirtækja  gerir stjórnendum kleift að koma auga á þá þætti í rekstrinum sem bæta má m.t.t. umhverfisáhrifa. Reynslan sýnir að umbætur í  umhverfismálum geti  jafnframt skilað sér í jákvæðum áhrifum á efnahag fyrirtækisins.  Umhverfismerki  er markaðsmál, að nota sjálfbæra þróun við markaðssetningu kallar á gegnsæi og traust.  EarthCheck býður vottun og umhverfismerkingu sem byggir á ríflega 20 ára uppbyggingarstarfi,  fagmennsku og varanleika .
Stærstu hótelkeðjur heims eru meðal viðskiptavina.  Ferðaþjónustan býr við flókið og síbreytilegt regluverk. EarthCheck ferlið er gegnsætt hannað og til þess fallið að standa af sér gagnrýni. Þess vegna hefur það orðið fyrir valinu hjá leiðandi aðilum í ferðaþjónustu.  Aðilum sem vita að kostnaðurinn við að gera hlutinn rangt getur verið stór. 

